Tagna Solat i Pablo diya te Tege
Tesalonika

1 1Seini se solat ko, si Pablo, doma ki Silas, aw si Timoteo. Simolat kay
te kedita niyo egpemenal kidoen te Tesalonika menge sakop te Amay
tadon Timanem aw Pengolo tadon si Jesu Cristo.
Ibeg day, tebangan kaw te Timanem aw begayan kaw din heman te
kelinaw te pedowan.

Pegpesiontong i Pablo tepad te tege Tesalonika

2Gayed kay egpesiontong diya te Timanem tepad te kedita niyo, aw
gayed kay heman egtawal-tawal tepad kenyo. 3 Te pegtawal-tawal day
diya te Amay tadon Timanem, kena kay egkelibel te impetaga-taga niyo
te benal nemenal kaw ki Cristo pineokit te eg-inangen niyo, aw impetaga-
taga niyo te dakel se pedowan niyo kandin pineokit te pegpekeaseb niyo,
aw impetaga-taga niyo te egpeliman kaw te Pengolo tadon si Jesu Cristo
pineokit te pegtayod niyo te kelimahan. 4 Menge kedowa day, netegahan
day te dakel se pedowan te Timanem kenyo, aw pinemalli kaw din, 5so
pegtolada day kenyo te Mépiya Indan tepad ki Cristo, nemenal kaw kena
pineokit olo te inikagi day, meneng pineokit te ininang te Espiritu Santo
kenyo, aw yan netegahan niyo te onto benal se intolada day. Peg-ogpa
day kidoen kenyo, kinita niyo heman se ininang day amon ketebangan
kaw. 6 Netegahan day te pinemalli kaw te Timanem so neinang kaw
iling kenami aw iling heman te Pengolo tadon. Pengkey pinemilang
kaw tanda te pegpemenal niyo te kagi te Timanem, meneng binegayan
kaw te Espiritu Santo te keluba te pedowan niyo. 7Yan se doun te sikiyo
den se gegonan pig-ilingan te kedita te doma otaw egpemenal doton te
kebelad te Masidonya aw Gresya, 8so pineokit kenyo, ingkeliwat den se
kagi te Timanem tepad te Pengolo tadon kena 0lo doton te Masidonya
aw Gresya, meneng netaga-taga den se kedita te otaw te nemenal kaw
den te Timanem. Yan se doun te wedad den keilangan te peg-indan day
te menge otaw tepad te pegpemenal niyo, so netegahan den dan iyan.

9Eg-indan se kedita dan aw eden se ininang niyo te pegdoton day kenyo.
Eg-indan dan te limenga kaw den te pegsimba niyo te inotaw, aw egtolo
kaw den ekon te benal Timanem wedad temanan din. 10Egpeliman kaw
den ekon te pegliko te Bata din lekat te langit. Yan si Jesu Cristo inantay
te Timanem lekat te nematay. Si Jesu Cristo heman se megpelowa
kenitadon lekat te pelumun te Timanem te modi aldaw.

Mepiya se neinang i Pablo doton te Tesalonika

2 1Menge kedowa day, netaga-taga kaw den te dakel se nebatog day

te pegdoton day kenyo kedengan. 2 Te weda kay pa doton kenyo,
onto medaet se ininang kenami, aw tinompuyus kay doton te Filipos.
Meneng pegdateng day doton kenyo, tinebangan kay te Timanem aw
yan wedad ketalaw day te pegtolada day kenyo te Méepiya Indan lekat te
Timanem. Yan se ininang day pengkey medita se otaw migpoon kenami.
3Kena kebolalaw se ipegtolada day. Kena heman medaet se tod day. Kena
heman amon meg-akal kay kenyo. 4 Meneng egtolada kay so netaga-taga
se Timanem te mépiya se tod day, aw sineligan kay din te Mépiya Indan
tepad ki Cristo. Egtolada kay kena amon meluba se menge otaw kenami,
meneng ibeg day meluba se Timanem kenami, so sikandin se egketaga-
taga te onto ibeg te pedowan tadon. 50ntd niyo netegahan te weda
kay peg-akal kenyo pineokit te pegluba day kenyo. Weda kay heman
pegpelingo-lingo amon meglegawa kay kenyo. Netaga-taga heman se
Timanem kenyan. 6 Wedad ibeg day te iduyun kay te menge doma otaw,
aw wedad heman ibeg day te iduyun kay niyo. 7So sogounun kay i Cristo,
mepakay aw somogo kay kenyo. Meneng peg-ogpa day doma kenyo,
weda kay sogo kenyo, so neido kay kenyo iling te pegkeido te inay diya
te menge bata din eg-ipaten din. 8So dakel se pedowan day kenyo, ibeg
day kena olo megtolada kay kenyo te Mépiya Indan lekat te Timanem,
meneng neketagad kay heman imetayan aw yan se meketabang kenyo.
Onto dakel se pedowan day kenyo.

9Menge kedowa day, weda niyo besi kelibeli te onto kay migpekeaseb
te peg-ogpa day doton kenyo. Pegtolada day kenyo te Mépiya Indan lekat
te Timanem, gayed kay migterbaho te aldaw aw delem amon eked kaw
kelimahi te pegpenogpo niyo kenami. 10Netegahan niyo aw netegahan
heman te Timanem te wedad palos mekesila te ininang day diya kenyo
egpemenal, so timolo kay te ibeg te Timanem aw metolid se ininang day.
11 Netegahan niyo heman te mépiya se ininang day diya te teg sebad-
sebad kenyo, iling te eg-inangen te mépiya amay diya te menge bata
din. 12Migtolada kay kenyo te metolid. Mig-antag kay te pedowan niyo.
Migpunu kay kenyo te keilangan metolid se eg-inangen niyo mekeluba
te Timanem. Sikandin se timawal kenyo amon sekopen kaw din diya te
peglowan din, aw amon mekekinawa kaw te képiya din.

13 Gayed kay heman egpesiontong diya te Timanem tepad kani.
Pegtolada day kenyo te kagi te Timanem, nemenal kaw kenyan, so
netegahan niyo te kena iyan olo kagi te otaw, meneng onto benal kagi
te Timanem. Pineokit te kagi te Timanem, doen eg-inangen din diya te
kedita niyo egpemenal. 14Menge kedowa day, neinang kaw den iling
te menge sakop te Timanem egpemenal ki Jesu Cristo doton te Judiya.
Pinemilang dan te menge doma dan Judiyo, aw iling kaw kandan so
pinemilang kaw heman te menge doma niyo kena Judiyo. 15Nengimatay
se menge Judiyo te menge telekeliwat te kagi te Timanem gebii.
Nengimatay heman se menge Judiyo te Pengolo tadon si Jesu Cristo,
aw nemilang dan heman kenami. Kena egkeibeg se Timanem te eg-
inangen dan. Iling te egpoon dan te kedita te otaw, 16 so migsagda dan te
pegtolada day te menge otaw kena Judiyo te mekelowa dan lekat te sala.
So egsagda dan te pegtolada day, egdogangan dan se menge sala dan.
Meneng agpet den dan detengan te pelumun te Timanem.

Ibeg i Pablo lomiko doton kandan

17Menge kedowa day, pegkesayo day lekat kenyo, weda kay kelibel
kenyo. Pengkey weda kenamay, meneng onto kay dimela kenyo. Doen
onto ibeg day megkita kay kenyo. 18Ibeg day lomiko kay doton kenyo.
Pengkey gayed a migpetagad te pegliko ko, meneng nebelebagan a
i Satanas. 19Ibeg ko lomaoy a doton kenyo so pineokit kenyo doen
egpelimanan day, aw doen keluba day. Aw komita kay te Pengolo tadon
si Jesus te pegliko din, eked kay keyaya tepad kenyo, 20so pineokit kenyo
onto kay meluba.

1So onto kay dimela kenyo, mig-aneng-aneng kay te mepakay aw
megpetanan se didowa kenami doton te Atenas, 2aw yan insogo

day si Timoteo doton kenyo. Sikandin se kedowa tadon sineligan heman
te Timanem te pegtolada te Mépiya Indan tepad ki Cristo. Insogo day
sikandin meg-antag te pedowan niyo amon melobos se pegtaking niyo
te Timanem, 3so ibeg day wedad lomenga kenyo te pegpemenal tanda
te pegpemilang egdateng kenitadon. Netegahan niyo te yan se pinemalli
te Timanem amon okitan tadon. 4Peg-ogpa day doton kenyo kedengan,
migtolada kay kenyo te domateng se aldaw te pegpemilang kenitadon,
aw netegahan niyo den te netoman den iyan. 5Yan se doun te insogo
ko si Timoteo doton kenyo. So ontd a dimela kenyo, insogo ko sikandin
amon metaga-taga a tepad te pegtaking niyo te Timanem, so netetana a
aw neekalan kaw i Satanas, aw yan nebatan besi se nebatog day doton
kenyo.

6 Meneng neluba kay den so minoli den si Timoteo dini kenami lekat
kenyo, aw mepiya se in-indan din kenami tepad te pegtaking niyo te
Timanem aw pegpedekelay niyo te pedowan. Minikagi heman sikandin

te mépiya se aneng-aneng niyo tepad kenami, aw dimela kaw heman
kenami onawa te pegdela day kenyo. 7Menge kedowa day, so mépiya
se dinineg day tepad kenyo, pengkey onto kay pa egkelimahan aw
egpemilangen, meneng neluba kay den tanda te pegtaking niyo te
Timanem. 8 Mépiya den se pedowan day so netegahan day den te nelobos
se pegtaking niyo te Pengolo tadon. 20nto6 kay den egpesiontong diya te
Timanem tepad kenyo, so binegayan kay din te keluba pineokit kenyo.
10 Pengkey aldaw aw delem, gayed kay egtawal-tawal diya kandin aw
egpemoyo kay te mekebatog kay komita kenyo amon meketabang kay
kenyo aw kolang pa se pegtaking niyo kandin.

11Egpemoyo kay diya te Amay tadon Timanem aw Pengolo tadon si
Jesus te tebangan kay din amon mekedoton kay kenyo te eked kenamay.
12Egpemoyo kay heman te labi pa megkedakel se pedowan niyo te menge
doma otaw egpemenal aw kedita te otaw, iling te kedakel te pedowan
day kenyo. 13Yan lobosen din se pedowan niyo kandin, aw wedad palos
isila te Amay tadon Timanem kenyo te aldaw te pegliko te Pengolo tadon
si Jesu Cristo tekingan te kedita te sakop te Timanem.

Keilangan metolid se inangen

1Nayan menge kedowa day, migtolada kay kenyo te keilangan
metolid se eg-inangen niyo amon meluba se Timanem kenyo. Yan se

ininang niyo. Meneng tanda te pegsebad tadon diya te Pengolo tadon si
Jesus, ontod kay den memoy0 kenyo te gayed kaw megpekeaseb meg-inang
te metolid. 2Netegahan niyo den se punu day kenyo ingkeliwat day lekat
te Pengolo tadon si Jesus. 3Seini se ibeg te Timanem inangen niyo. Ibeg
din wedad sala inangen niyo. Keilangan eked kaw layok te kena kenyo
esawa. 4Keilangan mepiya se pegpengognan te teg sebad-sebad kenyo
menge meama, aw kena mekeyéeyaay. 5 Aw mengognan kaw, ika niyo
egtaking te medaet ibeg te lawa niyo iling te eg-inangen te menge otaw
kena egtaking te Timanem. 6 Yan keilangan wedad palos otaw meg-inang
te sala tepad kenyan aw meglegawa te doma otaw. Yan se impunu day
kenyo kedengan, so ipelumun te Timanem se otaw eg-inang te medaet
iling kenyan. 7Tinawal kidon te Timanem kena amon meg-inang kidon
te medaet, meneng tinawal kidon din amon meg-inang kidon te metolid.
8Yan aw doen otaw eked tolo te punt siyan, kena otaw se egkuluwan din
meneng egkuluwan din se Timanem nemegay kenyo te Espiritu Santo.

9Wedad den keilangan te doen megtolada kenyo tepad te pegpedekelay
niyo te pedowan, so tinoledaan kaw den te Timanem te keilangan
megpedekelay kaw te pedowan, 10aw netegahan day te dakel se pedowan
niyo diya te kedita te doma otaw egpemenal doton te kebelad te
probinsya te Masidonya. Meneng menge kedowa day, ibeg day gayed niyo
pedekelen se pedowan niyo kandan. 11Keilangan gayed kaw metingen.

Tka niyo eg-inabut te eg-inangen te menge doma otaw. Keilangan
megpekeaseb kaw megterbaho amon mekeabat kaw te kenyo kepulukan,
so yan se impunti day kenyo kedengan. 12 Aw yan se inangen niyo,
segmanen kaw te menge doma otaw, pengkey weda dan pa pemenal, aw
yan wedad heman keilangan te pegpemoyo0 niyo te kepulukan niyo diya
te doma otaw.

Tepad te otaw nematay te pegliko te Pengolo

13Menge kedowa day, ibeg day metaga-taga kaw tepad te menge otaw
nematay den, amon eked kaw kepuluk iling te otaw wedad egpelimanan
dan. 14Egpemenal kidon te nematay si Jesus, aw neantay heman sikandin
lekat te nematay, aw yan egpemenal kidon te entayen heman te Timanem
se kedita te otaw tapay nemenal ki Jesus te weda dan pa kematay amon
megdoma dan kandin.

15Se itolada day kenyo seini, yan se impetaga-taga te Pengolo tadon
kenami. Aw domateng se aldaw te pegliko te Pengolo tadon, kena
sikitadon weda pa kematay se mekeona megkita kandin, so mekeona se
menge otaw egpemenal nematay den. 16 Aw lomiko se Pengolo tadon,
domineg kidon te tawal din, aw kagi te melangkaw anghil, aw daging te
bodyong te Timanem. Pengolo tadon se tomena lekat te langit, aw ona
din entayen se menge otaw nematay. 17Penga niyan, sikitadon weda pa
kematay se engaten din sipat kandan doton te menge labon, aw megkita
kidon te Pengolo tadon doton. Yan gayed kidon meg-ogpa doma te
Pengolo tadon te wedad temanan. 18 Yan pegpetaga-taga kaw te menge
otaw nemetayan te inikagi ko seini amon mesinalay dan.

Keilangan megpeketagad kidon te pegliko te Pengolo

5 1Menge kedowa day, wedad den keilangan te pegsolat day kenyo
tepad te aldaw aw kano iyan ketoman, 2so onto niyo den netegahan
te domateng se aldaw te pegliko te Pengolo tadon iling te pegdateng
te menenakaw te tenga te delem aw wedad egpeketagad. 3 Aw mikagi
se menge otaw te wedad samok aw wedad kelemitanan, yan pegketa
detengan dan te mekebebaet, iling te pegtebo te mesakit domateng te
bayi agpet tebawan. Eked dan pekelowa lekat kenyan. 4Meneng sikiyo
menge kedowa day, kena kaw diya te kengitngitan, aw eked kaw kepela
tanda te pegdateng te aldaw te pegliko te Pengolo tadon. Eked kaw
kepela kenyan iling te otaw mepela te pegdateng te menenakaw. 5So
sakop kaw i Cristo, sikiyo se otaw te kelowahan aw aldaw. Kena kidon
otaw te delem aw kengitngitan. 6 Yan se doun te keilangan eked kidon
peg-iling te menge otaw kena egpemenal, so iling dan te otaw egtedogi.
Meneng keilangan iling kidon te otaw egkeloka aw egpeketagad. 7Delem
se pegtedogi te otaw, aw delem heman se pegkelasing dan. 8 Meneng

New Testament and Genesis in Manobo, Sarangani of the Philippines; 1st ed. © 1982, Wycliffe Bible Translators, Inc.



551 1 Tesalonika 5

sikitadon se otaw te aldaw, aw yan keilangan egpeketagad kidon. Aw
gayed kidon egsalig diya te Timanem aw egpedekelay kidon te pedowan,
yan se iling te ikelasag te lawa tadon, aw iling te telanda kinis se
pegpeliman tadon te pegpelowa te Timanem kenitadon lekat te pelumun.
9Pinemalli kidon te Timanem kena amon ipelumun kidon din, meneng
amon ipelowa kidon din lekat te pelumun pineokit te Pengolo tadon

si Jesu Cristo. 10Simelilin sikandin kenitadon aw nematay amon meg-
ogpa se kedita tadon doma din pengkey nematay kidon aw weda kidon
pa kematay te pegliko din. 11 Yan pegpeentagay kaw te pedowan, aw
pegpetebangay kaw, iling te eg-inangen niyo den.

Temanan te solat

12Menge kedowa day, doen pa ipunu day kenyo te keilangan segmanen
niyo se menge otaw egpengibing kenyo, siyan measeb otaw pinemalli
te Pengolo tadon amon mengibing dan aw megtolada dan kenyo.
13Keilangan onto kaw megsagman kandan aw onto dakel se pedowan
niyo kandan tanda te eg-inangen dan doton kenyo. Keilangan eked kaw
pegpedindilay.

14 Menge kedowa day, ibeg day megpunt kaw te menge otaw metaka te
keilangan megpekeaseb dan. Peg-antag kaw te pedowan te menge otaw
migkegenaw se pedowan. Pegtabang kaw te menge otaw kena melobos
se pegtaking dan te Timanem. Pekeleyati niyo se pedowan niyo diya te
kedita te otaw. 151ka niyo eg-inang te medaet diya te menge otaw eg-inang
te medaet diya kenyo, meneng keilangan gayed kaw meg-inang te mépiya
diya te menge doma otaw egpemenal aw diya heman te kedita te otaw.

16 Keilangan gayed meluba se pedowan niyo. 17Keilangan gayed kaw
megtawal-tawal diya te Timanem. 18 Keilangan gayed kaw megpesiontong
diya kandin pengkey eden se domateng kenyo. Yan se ibeg te Timanem
inangen niyo pineokit ki Jesu Cristo.

19Tka niyo egsagda te eg-inangen te Espiritu Santo. 201ka niyo egkulu te
kagi ikeliwat te Timanem kenyo, 21 meneng peg-aha kaw aw keseligan se
kedita. Aw keseligan se kagi ikeliwat kenyo, tolo kaw kenyan. 22 Meneng
pegpekediyo kaw lekat te kedita te medaet.

23Tbeg day, onto kaw linisan te Timanem egpemegay te kelinaw te
pedowan. Ibeg day tonggoan din heman se pedowan niyo, aw aneng-
aneng niyo, aw lawa niyo, amon wedad palos isila kenyo te pegliko te
Pengolo tadon si Jesu Cristo. 24 Tomanen iyan te Timanem nemalli kenyo,
so egkeseligan sikandin.

25 Menge kedowa day, pegtawal-tawal kaw heman diya te Timanem
tepad kenami.

26 Pegpeliyagay kaw se kedita niyo egpemenal, so yan se pengilala te
egpedekelay kidon te pedowan.

27Lekat te Pengolo tadon se punu ko kenyo seini. Pegbasa kaw te solat

seini diya te kedita te otaw egpemenal kidoen kenyo.
28]beg ko, tebangan kaw te Pengolo tadon si Jesu Cristo.

